
Rezime/Abstract

Istraživanje na temu ’’Društveni status jednoroditeljskih porodica na Tuzlanskom kantonu uzrokovan genocidom nad
Bošnjacima '92-'95 godine’’ imalo je za cilj utvrditi društveni status jednoroditeljskih porodica koje su uzrokovane
genocidom nad Bošnjacima '92-'95 godine. Etničko čišćenje određenih bosanskohercegovačkih područja od bošnjačkog
stanovništva predstavlja organizovan način dolaska do cilja koji je podrazumijevao nestanak bošnjačke nacionalne
zajednice kao suštine bosanskohercegovačkog društva. On je podrazumijevao uništenje populacije, ne samo biološki, nego i
institucionalno, ekonomski i kulturno. Na području trinaest općina u Tuzlanskom kantonu ukupno živi 8.615 članova
jednoroditeljskih porodica koje su uzrokovane genocidom nad Bošnjacima '92-'95 godine. Od ukupnog broja članova
jednoroditeljskih porodica na trinaest općina (8.615), njih (511) nalazi se u općini Banovići, Lukavac (768), Kalesija (788),
Gračanica (834), Teočak (388), Živinice (792), Čelić (301), Kladanj (388), Doboj-Istok (406), Sapna (607), Gradačac (934),
Srebrenik (624), Tuzla (1274).Na svakodnevno funkcionisanje porodice i kvalitet odnosa između njenih članova utiču brojni
faktori, od onih individualnih, preko onih koji su rezultat interakcije među njenim članovima, do spoljašnjih faktora koji na
porodicu utiču iz njenog socijalnog okruženja. Porodica je izuzetno organiziran prirodni i društveni sistem koji prolazi kroz
vlastiti životni ciklus. Svaka faza u životu porodice traži prihvatanje i rješavanje određenih zadataka i problema. Pritom je
smrt specifičan događaj koji prekida tok životnog ciklusa porodice i najčešći je uzrok nastanka jednoroditeljskih porodica.
Ovisno o uzroku, prethodnim specifičnostima i stavu okoline, porodica se suočava i sa različitim problemima
svakodnevnom životu. Jednoroditeljske porodice uzrokovane genocidom nad Bošnjacima '92-'95 godine imaju zakonom
regulisana prava. U Federaciji Bosne i Hercegovine porodice šehida i poginulih branitelja stekli su prava mjesečnih
novčanih primanja od 09.04.1992. godine pa sve do danas. Porodičnu invalidninu primaju članovi porodice, kao što su:
supruga i djeca, roditelji, djeca bez oba roditelja. S obzirom na zakonska prava jednoroditeljskih porodica, porodice moraju
ispunjavati određene uslove koji su zakonom regulisane, kako bi mogli imati redovna mjesečna primanja. Članovi porodice
šehida i poginulih boraca ostvaruju pravo na zdravstvenu zaštitu iz obaveznog zdravstvenog osiguranja. Društveni status
jednoroditeljskih porodica zavisi od odnosa i stavova cjelokupne društvene zajednice. Jedan od osnovnih problema
jednoroditeljskih porodica jeste prevelika opterećenost roditelja, koji je u situaciji da preuzme i društvenu ulogu i drugog
roditelja.

